
     Республика күләмендә «Мин татарча сөйләшәм!» бәйге-акциясе дәвам итә. Акция ике ел элек үткәрелә башлады. Аның инициаторлары-татар галимнәре һәм зыялылары оештырган “Үзебез” креатив яңа буын хәрәкәте.
“Мин татарча сөйләшәм!” акциясенең максаты-татар теленең кулланыш даирәсе  тарайган шартларда  яшьләрне татар телендә аралашырга чакыру.

21нче февральдә - Туган телне саклау көнендә башланып 10 нчы апрельга  кадәр дәвам итүче бу  чарада без Зәй муниципаль районы  7 нче мәктәп коллективы да катнашырга булдык.

 Акция кысаларында мәктәптә төрле чаралар уздырыла.

      Һәрбер чарада укучылар бик теләп катнашалар. Эшне конкурс таләпләренә  китерерлек итеп, логотиплар ясаудан башладык.

Ул логотипта яшел, кызыл, ак төсләр бар һәм «Мин татарча сөйләшәм!» дип язылган.

    Укучыларның һәрберсе логотипны кулдан эшләп, тагып йөриләр.

 Бәйгенең программмасы төзелгән.
Программада:
Татар теле –дуслык теле

Туган телне саклау көне.

Ватанны саклаучылар

Котлау открыткалары язу.

8 нче Март әни бәйрәме

Бүләк  итәмен  чәчәк бәйләме

Татар телендә бәйрәм белән котлаулар.

Нәүрүзбикә килә  яшәреп

“Яз” темасына шигырьләр кичәсе.

Китап дөньясына  сәяхәт

Үзәк китапханәгә экскурсия.

1нче апрель-мәзәкләр көне

Мәзәкчеләр мәҗлесе.

Сезгә хөрмәтебез татар телендә

Бәйрәм концерты.

Хезмәт итеп ашаган икмәк тәмлерәк була
Икмәк заводына экскурсия

Хәерле юллар теләп....
Тукталышта юлчылар белән әңгәмә.

Сәүдә йортында  тылсымлы сүзләр

Ягымлы итеп сөйләшик.
Гаилә - бәхет учагы

Түгәрәк өстәл артында сөйләшү.

Татар радиосы белән элемтәдә

Планлаштырылган чаралар бик җанлы, кызык үтә.

Шулардан :
 “Туган телне саклау көненә багышланган гомуми мәктәп линейкасы.
  Мәктәп  залы матур итеп бизәлә. Залга “Тел-күрке сүз”, “Туган телем-иркә гөлем”,”Бөек Тукай теле!” дип исемләнгән “Туган тел” көненә багышлап чыгарылган газеталар, “Иле барның теле бар”, “Инсафлылының теле саф”, “Ачы тел-зәһәр, татлы тел-шикәр”, “Милләтнең теле-аның әдәбияты”, ”Бәхетле буласының теле татлы” дигән  плакатлар эленә.

  Туган тел көненә багышланган тантаналы линейканы ачып укытучы барлык укучыларны  бу көн белән котлый һәм  шушы көннән  21 нче февральдән башлап 10 нчы апрельгә  кадәр “Мин татарча сөйләшәм!”  акциясе  уздырылачагын хәбәр итә һәм  мәктәптәге һәрбер укучыны  бу акциядә актив катнашырга чакыра. Акция  - смотр барышында уздырылачак чараларның программасы белән таныштыра.

 Залда әкрен генә Г.Тукайның “Туган тел” шигыренә язылган (халык көе) яңгырый.

1 укучы          Һәр көн саен үз телемдә хәерле көн телим,

Аяз көннәр телим илемә.

Биек күкләр телим бөркетләргә

“Хәерле көн” димен һәр бөркеткә,

Кояшлы көн телим гөлләргә.

Сөйкемлелек телим яшь кызларга

Һәм сабырлык телим ирләргә.

Юлчыларга хәерле юл телим,

Чәчәкләргә карап елмаям.

Һәрбер кеше якын кардәш сыман

Үз балам күк тоела һәр бала.

Шуңа күрә хәерле көн телим

Таңнар туган саен җиремә.

Аяз көннәр телим үз телемдә

Һәм иминлек телим илемә.
2 укучы    Җирдәге гомеренең кыска буласын пәйгамбәрләрчә сизенгәндәй, Г.Тукай алтынга тотынырлык вакытын юк-барга әрәм итмичә, үз иҗатында халык мәнәфәгатләрен, милли әхлак кануннары белән бер рәттән телне саклау ихтыяҗларын калкытып куя. Кайда гына яшәүләренә карамастан, татар телле барча кардәшләребезне   берләштергән, гимн дәрәҗәсенә күтәрелгән “Туган тел”  исемле шигырен иҗат итә.
3 укучы        И туган тел, и матур тел.

                       Әткәм-әнкәмнең теле.

                        Дөньяда күп нәрсә белдем

                         Син туган тел аркылы!                                                               

4 укучы   Г.Тукай туган телнең кешегә иң якын , кадерле булуын искә төшерә, сискәндерә, уйландыра.
5 укучы  Тукайның тел турындагы уйлануларын дәвам   итеп, телнең язмышы турында уйланып, шигырь язмаган сүз остасы юктыр.
6 укучы  Хәсән Туфан, Сибгат Хәким, Нури Арыслан, Наҗар Нәҗми, Саҗидә Сөләйманова, Гамил Афзал, Гөлшат Зәйнашева, Илдар Юзеев кебек өлкән шагыйрьләребездән  үрнәк алып хәзерге шигърияттә төрле буын      шагыйрьләре      дәвам итә.
 7 укучы         Тел кешене гөл итә.
                         Тел кешене көл итә.

8 нче Март әни бәйрәме

Бүләк  итәмен  чәчәк бәйләме

1 . Кояш көлә, мин елмаям,
8 нче Март бүген.
Бүген әниләр бәйрәме,
Шуңа күңелем шат минем.
2 .Әниләрнең бәйрәменә
Куана шулай алар,

Әниләрне котлый бүген

Җирдә барлык балалар.
З. Син, әнием, минем өчен
Бу дөньяда бер генә.
Елмайганда йөзләреңнән

Бар өйгә нур бөркелә.
4. Нигә бүген бөтен җирдә
Чәчәкләр балкый бездә,
Нигә кояш көлеп карый-

Беләбез һәммәбез дә.
5.Бүген - Әниләр бәйрәме,
Бүген -җирдә тантана.
Кояш шуңа көлә бүген,
Гөлләр шуңа шатлана.

6. Иң кадерле кешебез

Сөекле әниләребез.
Сезбулгангабезбәхетле,                                                                                                                                                                                Тыныч, рәхәт яшәгез.
7. Әниләрне, әбиләрне,
Укытучы апаларны.

Кадерлибез, зурлыйбыз.
Чын күңелдән һәммәгезне
Бәйрәм белән котлыйбыз

8. Күмәкләшеп барыбыз бергә.
Җырлап алыйк, әйдәле.

Котлы булсын!Гөрләп торсын.

Әниләрнең бәйрәме!
1нче җыр "Яз җитә"

Җ.Фәйзи көе,Ф.Кәрим сүзләре
1.Кояш көлеп карый безгә. 

   Күзләр чагыла. 

   Елгалардан бозлар ага. 
   Диңгез ярына. 
                Куш-та           Яз, яз , яз җитә.
                                        Тәрәзәне ачтылар. 
                                        Тып, тып , тып ,тып итә.

                                        Эре-эре тамчылар. 

2.Агачка кунып чыпчыклар, 

  Чыелдашалар. 

  Яшькелт - кара сыерчыклар.

  Әй җырлашалар. 

              Куш-та 

2нче җыр"Яратыгыз"Р.Ахиярова көе,Р.Миңнуллин  сүзләре
1.Яратырга килдек без бу җиргә,
Яратмаган йөрәк яналмый.
Яратмаган йөрәк- йөрәк түгел,
Яналмаган йөрәк кирәк түгел,-
Яратмыйча безгә ярамый.
           Куш-та                    Яратыгыз туган илебезне, 

                                             Яратыгыз туган телебезне, 

                                              Бернигә дә карамый,-

                                              Мәхәббәтсез яшәү ярамый!
2.Яратмаган кеше яратмасын; 
Андыйларга яну ярамый.
Яратырга кирәк Таһир кебек,-
Яратырга кирәк Зөһрә кебек,-
Яратмыйча безгә ярамый!
             Куш-та.

  9. Кадерле әниләр, әбиләр, укытучы апаларыбыз! Сезне 8 нче Март халыкара-хатын кызлар көне белән котлыйбыз. Сезгә озын гомер, нык сәламәтлек, эшегездә уңышлар теләп калабыз.
Картлар йортында концерт.

Концерт программасы:

1.  Алып баручы          Төннең гомере кыскара,
                            Көн яктырып, арта бара.
                                        Әкрен- әкрен сиздермичә,
                                         Көнне язга   тарта бара.
    Хәерле көн әбиләр! Хәерле көн апалар! Чын күңелдән  сезне  язның беренче бәйрәме белән котлыйбыз. Һәрвакыт көләч йөзле, сау-сәламәт булыгыз.

Җыр “Буран дулый” О.Усманов көе, Р.Миңнуллин сүзләре
2. Алып баручы         
                                   Күмәкләшеп барыбыз бергә

                                   Җырлап алыйк, әйдәгез,

                                   Котлы булсын! Гөрләп торсын!

                                   Язның беренче бәйрәме.

 Балалар  үз куллары белән эшләнгән салфеткаларны бүләк  итәләр
 Җыр  3 а кл. ”Әссәләмәгаләйкем”. Госман Садә сүзләре, 

 Резедә Әхиярова музыкасы

1 укучы          Заман миңа “югарыга мен”- дип


                      Ике канат биреп үстерде


                      Канатымның берсе-татар теле


                      Икенчесе- бөек рус теле.

  2укучы       Татарча да яхшы  бел,

                урысча да яхшы бел

                 Икесе  дә безнең өчен

                 Иң кирәкле , затлы тел.

   3 укучы      Тел кешене дус итә

                 Бер-беренә беркетә

                 Бел балам син рус телен

                  Һәм онытма үз телең!
4 укучы          Туган телне күңел гөле итеп

        Саф көенчә  сакла гомергә

                  Рухи кыйблаң булсын- Тукай моңы

                  Илең йөрсен уйда гел бергә.

Җыр”Бәйрәм бүген” Габдулла Тукай сүзләре

1 алып баручы      Безнең күңел һәрчак

                         Тели гел изге теләк

                             Телибез без сезгә якты тормыш

                             Күңелле  көн , матур таң белән.

Таҗи Гыйззәтнең “Ташкыннар” драмасыннан өзек.

2 алып баручы          Наз гөлләре үсеп чыга

                              Сез үткән буш җирләрдән

                               Кабул итегез котлаулар

                              Менә без- нәниләрдән.

 Көнчыгыш биюе.

1 алып баручы           Нигә бүген бөтен җирдә
                                       Чәчәкләр балкый бездә?

                        Нигә кояш көлеп карый?

                                       Беләбез һәммәбез дә.

                        Бүген бәйрәм- бүген җирдә тантана

Җыр “Чын дустым” Ф.Мортазин көе, А.Хәмзин  сүзләре.

2 алып баручы            Һәркөн шулай җырлар җырлап яшик.

                                        Моңлы күңел һәрчак ак булсын.

                                        Моңга тулган күңел һәрвакытта

                                 Игелекләр белән уралсын.

Татар халык биюе.

Җыр “Зәй буе шомыртлары” В.Агапов  сүзләре һәм көе.

  1 укучы                Дөньяда иң –иң матур ил
                                Ул –минем туган илем.
                                Дөньяда иң- иң матур тел

                                 Ул минем туган телем.
                                 Туган телдә сөйләшәм,
                                 Яшим   мин  туган илдә.
                                 “Туган ил “дигән сүзне дә

                   Әйтәм мин туган телдә.

  2 укучы                    Туган тел иң татлы тел

                                    Туган тел иң тәмле тел

                                    Тәмле дип телеңне йотма,

                                     Туган телне онытма!

  3 укучы                      Кайда гына яшәмәсен кеше,

                                     Нинди генә телдә сөйләшмәсен,    
                                    Аның  бөек хөрмәт белән әйтә торган

                                     Ике газиз сүзе бар: “туган ил”, 

                                     “туган тел”.
  4 укучы                      Сезне бәйрәм белән котлап

“Яратыгыз” Р.Ахиярова көе, Р.Миңнуллин сүзләре җырын башкарабыз    

 “Кыш озату” бәйрәмендә  татар теле “ агитацияләү  рәвешендә буклет таратулар. 
Мәктәп һәм шәһәр күләмендә “Гаилә елы”на багышлап язылган иншалардан 7 нче һәм 8 нче сыйныф укучылары арасында иң эчтәлеклеләреннән түбәндәгеләрне китерергә мөмкин:

а) 8 нче А сыйныфы укучысы Галиуллин Раил”Минем гаиләм шәҗәрәсе”

    Безнең  нәсел – затлы нәсел.

    Мин нәсел агачымның алты  буынына чаклы беләм. Әти ягыннан  алтынчы буын бабам Акмулла исемле  булган. Фамилиябезнең иясе булган Галиулла бабамның улы  Габдулла  бабам- әтиемнең бабасы. Габдулла бабам бик бай кеше була.Аның  йөз егерме  умартасы, егерме сыеры , алты аты  , зур амбарлары була. Шушы байлыклары белән ул үзе теләп колхозга керә. Әтиемнең әнисе Мәүҗидә исемле була. Аның улы- минем әтиемнең исеме Рамил.Әтием кечкенә чактан бик тырыш малай булып үсә, һәрвакыт кешеләргә булышып яши.

   Әнием ягыннан бик ерак бабамның  исеме Габдулла, әбиемнеке Мөслимә була. Алар чыгышлары белән Азнакай районы Сукыяш авылыннан булалар.Ашлык чәчәргә җир эзләп, Башкортстанның Сөендек авылына күчеп киткәннәр. Габдулла бабай сәүдәгәр булган. Һәм бер сәүдәдән кайтканда, урманнан юлбасарлар чыгып, бабайны үтереп, атларын һәм товарларын алып киткәннәр.

    Тагын мин Хөршидә әбием һәм Җаббар бабамнарның да булганын да беләм.

    Дүртенче буын бабаемның исеме Минвәли, әбием Сәхирә. Минвәли бабай 1942 нче елның гыйнварында  сугышка киткән һәм Смоленск янында һәлак булган,  ә Сәхирә әбием алты бала белән тол калган.Алтынчы баласы  бишектә исемсез яткан.

    Әбиемнең олы улы – бабамның абыйсы Бөек Ватан сугышының беренче көннәреннән үк әтисе белән бергә сугышка алына. Бәхеткә каршы, исән калып, бүген дә безнең арабызда иң кадерле кешеләрнең берсе булып яшәп ята.Без аның янына еш кайтабыз, хәлен белеп торабыз, мин аны “Зур бабай” дип йөртәм. Зур бабам сугышта ике тапкыр яралана, госпитальдә ята, яралары төзәлгәч, яңадан фронтка китә һәм 1945 нче елга чаклы фронтның иң алгы сызыгында була. Һава торышы үзгәргәндә аны яралары сызлап борчый , ләкин бабам бирешми, үзендә көч табып яшәргә тырыша.

    Үз бабам - әниемнең әтисе Мирсәлим исемле. Ул 1933 нче елның 5 нче гыйнварында туа. Бөек Ватан сугышы башланганда аңа сигез яшь була.Бабаемның бала чагы авыр була, бәләкәй  булуына карамастан, сугыш вакытында ул колхозда эшләгән.

    Әниемнең әнисе сугыш башында туган.Сугыш беткәндә дәү  әниемә биш кенә яшь  була. Кечкенә булуына карамастан, ул әнисенә булыша, тырышып укый. Үскәч, Мирсәлим исемле егетне очратып , алар  гаилә корып җибәрәләр. Аларның өч балалары туа. 
Минем дәү әтием белән дәү әнием бик тырыш, уңган,эшчән кешеләр. Шушы матур гаиләдә әнием Лира төпчек бала булып дөньяга килә. Мәктәптә бик тырышып укый, аннан , укуын дәвам итәр өчен , Алабуга шәһәренә килә.Анда әтием белән танышып өйләнешәләр. Айгөл апам, аннан соң мин туганмын. Хәзер миңа ундүрт яшь, Айгөл апамның кечкенә улы үсә.

    Шулай итеп, бик күп еллар элек тамыр җибәрә башлаган нәсел агачымның хәзерге вакытта тамырлары нык. Әтием һәм әнием ягыннан нәсел кешеләре  хәзерге вакытта да әби- бабалары кебек намуслылар, хезмәт сөяләр, тырышлар, укымышлылар, ә гаиләләре  тирә-яктагыларга үрнәк булырлык. Мин үземнең шушы нәсел агачымның бер ботагы булуым белән горурланам. Аларга лаек булып яшәргә тырышам, иншамны Җәмилә Әхтәмованың:

   “Беркөн картлык килер безнең янга,

     Хиссез дөньябызны сукмый санга.

     Кәкре-бөкре таякчыгы белән

     Ишекне ул шакып тормышта

     Килеп керер,

     Безгә сорау бирер:

     “Я ,әйтегез  инде –

     Ничек үтте сезнең гомерләр?”- дигән соравына аның үз сүзләре белән үк:

     “Ах гомерләр

      Безнең гомерләр...

      Сипмәче тоз , зинһар, ярага,

      Ах гомерләр,

      Безнең гомерләр

     Үтмәделәр алар заяга”- дип җавап бирерлек итеп  яшәсәң иде дигән  уйда калам.
8 нче Асыйныф укучысы Хөснетдинова Индира”Минем гаиләм тарихы”

    Туган—тумачаңны, нәсел-нәсәбәңне белмичә, туган җиреңнең, туган илеңнең  үткәнен, туган халкыңның тарихын  белеп булмый.

    Кешеләрнең, гаиләләрнең өзелмәс  җепләр  белән уралган язмышлары  аша  без бүген төрле җирләрдә яшәгән туганнарыбызны барлыйбыз, исебезгә төшерәбез.

    Миңа әбием үзенең туганнары тормышыннан күп вакыйгалар сөйли. Бу вакыйгаларның кайберләре онытылалар, ә кайберләре истәлек булып минем күңелемдә калалар.

  Иң элек әбиемнең аеруча дулкынланып сөйли торган бер истәлеген сөйлисем килә.

   Әбиемнең әнисенең энесе – Зиннәтуллин  Хәким  Тукай улы 1915 елда Әгерҗе районының  Рыс авылында туган. Ул бик кыю малай булып үсә. Сабан туйларында ат чабышларында катнаша, көрәшеп батыр кала. Укырга бик иртә өйрәнә. Мәктәпне тәмамлагач, Казанга очучылыкка укырга китә.    Аны  1941 елның апрель аенда Украинаның Житомир өлкәсенең Овруч шәһәренә җибәрәләр. Ул очучы булып 52 нче авиация полкында эшләгән. Сугыш башланасын сизенеп, авылга туганнарына 400 сум акча җибәрә. Бу акчага бернәрсә дә алырга кушмый. “Керосин белән шырпы гына алыгыз”, – дип  яза. 1941 елның 22 июнендә кич белән аларның өйләрендә ишектә кыңгырау тавышы ишетелә  һәм шул ук вакытта телефон да шалтырый. Хәким абый ишек ачарга киткән, ә хатыны Зәкия апа телефон трубкасын алган. Аларга бер үк вакытта ишектән һәм телефоннан сугыш башлануын хәбәр итәләр.Хәким абый сугышка киткән, хатыны Татарстанга кайткан. Шуннан соң Зәкия апа телефон трубкасын алган. Зәкия апа үзенең ирен күрмәгән. Бары тик хәбәрсез югалуы турында язу гына килгән. 

Анда болай язылган : “Лейтенант Зиннатуллин Хаким Тукаевич – летчик 52 скоростного бомбардировочно -  авиационного полка в августе 1941 года пропал без вести.”
    Сугыш бетеп, берничә ел үткәч, Полтава өлкәсенең Тугачин районы Софиново авыл советыннан   Гусь Никита  Макелович дигән бабайдан Зәкия апага хат килә. Бабай анда һавада көчле сугышлар барганын һәм бер самолетның янып төшкәнен, ә самолетта Хәким абыйның үле гәүдәсе булганын яза.

    Хәким  абыйны  Никита Михайлович үзе  җирли. Зәкия апаны ул иренең каберен күрергә чакыра, ләкин Зәкия апа һәм Хәким абыйның кыз туганнары  күпме генә җыенсалар да   нәселебезнең горурлыгы булган абыебызның  каберенә бара алмыйлар. Никита Михайлович үлгәнче  каберне карап тора. Шушы изгелекләре өчен без  Никита бабайга  бик рәхмәтле. Бүгенге көндә аның туганнарын  да  Полтава җирендә яшәүче якын кешеләребез итеп саныйбыз, алар белән хәбәрләшеп торабыз.

      Хәким абыйның абыйсы Гыйззәтулла Сталинград шәһәре   янында сугышкан.Сугыш хатирәләрен яңартканда ул бик нык дулкынлана, куллары калтырый, үксеп-үксеп елый иде,- дип сөйли әбием.

    Әбиемнәр Әгерҗе районы Барҗа авылы кешеләре. Кама сусаклагычы төзелгәндә бу авылны күчерәләр. Әбиемнәр Мирный бистәсенең Мирное урамыннан йорт сатып алалар. Алар гаиләсе турында: ”Мирное урамында бер мирный гаилә яши“ - дип сөйләгәннәр.

   Әбиемнең әнисе Сабира исемле була.Аның исеме “җисеменә” туры килгән, аны белгән кешеләр: ”Безнең сабыр Сабирабыз”- дип, яратып дәшкәннәр. Сабира  әбиемә кунак ашларында остабикә янында урын калдырганнар.

    Нәкыя әбиемнең истәлекләре бик күп...Ул аларны безгә еш сөйли , шул истәлекләрдән чыгып, мин нәселем тарихын гына түгел, ә бәлки  илем тарихын да  күз алдыма китерергә тырышам. Тарихны өйрәнүне дә нәкъ менә үзеңнең нәсел шәҗәрәңне ачыклаудан  башларга кирәктер дигән фикер белән килешеп, мин үз нәселемә кагылышлы истәлекләрне барлап, саклап, үземнән соңгы кече туганнарыма, булачак балаларыма  җиткерәсем килә
б) Мәктәбебездә 14 нче мартта 6нчы А сыйныфы укучылары һәм әти-әниләре катнашында “Без булдырабыз” дигән интеллектуаль уен оештырылды. Бу уенның төп максаты: укучыларга гаилә тәрбиясе күнекмәләрен булдыру, гаилә традицияләренә нигезләнеп, бу төшенчәне тирәнтен пропагандалау һәм гаиләләргә психологик - педагогик ярдәм күрсәтү иде.Уен ата-аналар белән берлектә алып барылды. Барлык укучыларда, кунаклар да, ата-аналар да шушы уен барышындагы сорауларга дөрес, төгәл итеп җавап бирделәр, үзләрен бары актив яктан күрсәттеләр. Тәнәфестә игълан итеп, күрсәтелгән  концерт номерлары кунакларны гына түгел, ата-аналарны да шаккатырды, һәм бераз уйландырды. ”Без булдырабыз”  дигән төшенчә бу интеллектуаль уен барышында үзенең эчтәлеген һәм асылын тагын бер кат раслады.

Күптән түгел безнең мәктәптә VI нчы А  сыйныфы укучылары  һәм ата-аналары катнашында “Без булдырабыз” исемле интелектуаль уен уздырылды. Аны сыйныф җитәкчесе Нәсимә апа Хәкимуллина  оештырды.

    Кичә бик күңелле узды. Миңа  бигрәк тә “Әти-әниле” уены ошады. Бу уенда әниләр “кызлар” булдылар, малайлар-“әти”. Без башта “кызлар”га  бант бәйләдек, аннан батонга май ягып аны фольгага төрдек. Бу  бутербродны  без сумкага салырга тиеш, ә сумка юк. Бик озак эзләдек сумканы, кичтән  әзерләп куелмаган. Апа безгә  еш кына үзегезне башка күзлектән дә күрергә  тырышыгыз, ди иде. Чыннан да алай итсәң,  үзең турында күп нәрсәне ачыклап була икән. Рәхәтләнеп көлдек, ял да иттек, файдасы да күп булды.

      VI нчы А  сыйныфы укучысы    Насыркин Леонид

 Шушы көннәрдә 7 нче мәктәпнең VI А сыйныфында язучыларыбыз кунакта булдылар. Бу очрашуны татар теле һәм әдәбият укытучысы Нәсимә апа Хәкимуллина оештырды. Кунакларыбыз, Әлфия апа Зиганшина, Мөнир абый Талипов, Флүн абый Разов, Хәниф абый Гомәровлар, үзләренең чыгышлары белән минем күңелләрдә тирән эз калдырдылар.

   Әлфия апа Зәй төбәгеннән чыккан танылган язучы Мөдәррис абыйның, аның тормыш иптәше Нәҗибә апаның фотоларын күрсәтте, Р.Батулла,Аяз Гыйләҗев турында сөйләде. Ә артист Наил Дунаевның фотодагы серле һәм мөләем елмаюы күңелгә кереп калды. Мин, аны бүтән вакытта күрсәм дә, кем икәнлеген әйтеп бирәчәкмен.

   Мөнир абый үзенең шигырьләре аша безне җиләкле аланнарга алып барды, үч тутырып җиләк ашатты, җылы сулы елгаларда су коендырды, табигатьнең матурлыгы белән очраштырды.

   Флүн абый туган тел турында шигырьләрен укыды, тагын бер тапкыр татар теленең искиткеч бай икәнлегенә төшендерде.

   Хәниф абый белән без беренче тапкыр очрашабыз. Ул безгә үзенең китапларын, җырлары язылган аудио язмасын бүләк итте. Ул шигырь язу серләре турында сөйләде. Шул серне чишеп, шулай матур итеп язарга өйрәнсәң иде!

   Рәхмәт сезгә. Мин сезгә исәнлек – саулык, иҗат уңышлары телим.

7 нче мәктәпнең VI  А сыйныфы укучысы Лилия Сафина.

Мәзәкчеләр мәҗлесе
1 апрель – көлке көне. Балачактан бирле бу көнне без көлке көне, шаяртып алдалаулар көне икәнлеген беләбез. Беренче апрельне кызыклы итеп уздыру укучыларга яңа энергия бирә, мәктәпкә , укытучыларга хөрмәт уята. Юморның кеше тормышында зур роль уйнавын элекке заманнардан ук белгәннәр. 

   Әйдәгез, бергәләп шаярышыйк, бергәләп көлешик! Һәр мәзәктә дөреслек бар. Оста шаяруга үпкәләмәү – акыллылык билгесе. Елмаю, көлү – ул даруларсыз гына килгән сәламәтлек, күтәренке күңел һәм уңай энергия. Дөньяга елмаю аша карарга өйрәнеп, бергәләп сәламәт яшәргә өйрәник!

   Уен ике команданың ярышуы формасында уздырыла. Укытучылардан торган жюри билгеләнә.

   Уенны алып баручылар, Көлү һәм Елмаю чыгалар.

Көлү. Кадерле кунаклар, түргә үтегез, борчу – мәшәкатьләрегезне онытып торыгыз, һәр тарафта көләч йөзләр генә балкып торсын!

Елмаю. Ашыгыгыз, кадерле дуслар, ял итегез, күңел ачыгыз! Биредә күңелсезләнеп утырырга ярамый.

Көлү. Бүген барлык хаталар да гафу ителә, күңелсезләнеп утыру гына кичерелми.

Көлү һәм  Елмаю бергә.Яшәсен көлү һәм елмаю!

Елмаю. Исәнмесез, өлкәннәр!

Көлү. Исәнмесез, балалар!

Елмаю. Әйдәгез, танышыйк. Минем исемем Елмаю.

Көлү. Ә мин - Көлү. Ә сезнең исемегез ничек?

I тур. Укучылар чиратлашып үз командаларын тәкъдим итә.

1 команда. “Шәвәли” командасы.

    - Көлегез, көлегез, файдасы күп, белегез!

2 команда. “Шомбай” командасы.

   - Уяндыңмы – елмай! 

     Көнне башла шулай!

   Һәрбер турдан соң жюри нәтиҗә ясап бара.

Елмаю. Конкурс программасының II туры.

Көлү. Һәр командадан берәр мәзәк сөйләү остасы чыгарга тиеш. Мәзәкнең баштагы өлешен сөйләгәч туктыйсыз. Залдагы тамашачылар арасыннан мәзәкне тәмамлаучылар табылмаса, үзегез сөйләп бетерәсез. Мәзәкнең кызыклыгына карап, сезгә очколар бирелә.

Елмаю. Кем елмая, кем көлә, шуңа дөнья елмая, шуңа гел уңыш килә.

Көлү. Мәзәкчеләр мәҗлесе Хуҗа Насретдиннан башка күңелле узмас иде.

Хуҗа Насретдин булып киенгән укучы керә.

Елмаю. Хуҗа Насретдин безгә күңелле табышмаклар алып килгән.

Көлү. Һәр дөрес җавап өчен команда очко ала.

III тур.

Нәрсә өстәл янында бигрәк кирәк? (авыз)

Бернәрсә дә ашамыйча ничә йомырка ашап була? (берне)

Нинди савыттан эчеп булмый?( буш)

Кайчан бернинди тавыш та ишетеп булмый? (тып – тын вакытта)

Патша кемгә баш ия? (чәчтарашка)

Кайсы елда кешеләр күбрәк ашый?(кәбисә елда)

Кайсы ай календарьда юк?( күктәге ай)

Аучы мылтык атканда ни өчен бер күзен йома?(Икесен дә йомса,     бернәрсә дә күрә алмый)

Дөя белән энәнең аерымлыгы  нәрсәдә?(дөягә башта сикерәләр, аннары утыралар, энәгә башта утыралар, аннары сикерәләр)

Рәмзия җиде яше тулгач, нишли?( сигезгә чыга)

Кәҗә судан ничек чыга?(юеш)

 Нәрсә өстән аска үсә?(сакал)

   Реклама игълан ителә. Бер укучы кыз керә.

   -  “Тузгак чәч” чәчтарашханәсе сезгә химия эшли. Физика, математиканы эшләү ике тапкырга кыйммәтрәк.

Елмаю. Чираттагы конкурс – “Елмаю, көлү, шатлык ” темасына танылган кешеләрнең әйткән сүзләрен дәвам итә алырсыз микән? Мин башлыйм, кем дөрес җавапны белә, кул күтәрә. Дөрес җавапка бер очко бирелә.

IV тур.

Чарльз Чаплин: Кем беркайчан да бала булмаган, шул ... (беркайчан да өлкән булмаячак)

Бернард Шоу:Кем эшли белә, шул эшли, кем эшли белми, 

       шул ... (өйрәтә)

Бернард Шоу:Дөнья белән яшьләр ... (кайчан ? – картайгач) идарә итә.

Бернард Шоу: Бөтен эштә дә  ярый торган алтын кагыйдәнең асылы шунда: (алтын кагыйдә юк)

Фазыл Искәндәр: Әгәр мәзәкләр дөреслеккә туры килмәсә, алар ... ( кызык булмас иде)

Көлү. Һәркем белән шатлыгыңны уртаклаш, җырла, бие, бергә - бергә шаярышудан да күңеллерәк нәрсә бар?

Елмаю. Хәзер уйнала торган уен – конкурс “Күңелем күтәренке” дип атала. Һәр уенчы уң яктагы күршесенә комплимент әйтә. Кем комплиментның адресатын көлдерә ала, шуңа карап очколар бирәчәкбез.

V тур. (Комплимент уйлый торган арада җыр тыңлана. С. Рангулова башкаруында “Елмай” җыры. Р. Харис сүзләре, Р. Ахиярова көе).

Җырдан соң – комплиментлар уены. 

Жюри нәтиҗәләр ясый. Җиңүче команда игълан ителә. Бүләкләр тапшырыла.

Көлү. Елмай син! Син елмайсаң, синең янәшәңдәгеләр дә елмаер! 

Елмай син! Һәркемгә тормышта бары тик уңышлар гына юлдаш булсын! 

«Татар теле: килеп чыгышы, тарихы» дигән темага уздырылган фәнни – практик конференцияне әзерләүдә 10 -11 сыйныфларның татар төркемендә шөгыльләнүче укучылар активлык күрсәттеләр. Конференциядә ясарга тиешле чыгышларга әзерләнү өчен шәһәр һәм мәктәп китапханәләрендә татар теле турында язылган бик күп әдәбият белән таныштылар. Тихонова Людмила “Тел ник үлә?”, Миннебаева Ләйсән “Кушма сүзләр”, Утяганова Юлия “Тезмә сүзләр”, Иванова Мария “Парлы сүзләр”темасына чыгышларын реферат итеп әзерләделәр. Конференциядә катнашучы рус телле укучылар татар телендә күп мәкальләр өйрәнгәннәр.

Үткәрелгән эш нәтиҗәләребез мәтбугат битләрендә, газеталарда чагылыш таба барды.

“Мин татарча сөйләшәм” акциясенең  йомгаклау этабында мәктәп укучылары арасында  үткәрелгән әңгәмәләрдән күренгәнчә: рус һәм татар төркемендә шөгыльләнүче укучыларга  акциядә катнашу бик ошаган.

   1.Бигрәк тә һәр укучының  үзе кулдан ясаган логотипны күкрәгенә тагып йөрүе.

    2. Көн саен иртә белән бер-берсе белән татарча исәнләшүләре. Дәресләр беткәч «Сау булыгыз» дип саубуллашу.

    3.Класстан тыш уздырылган чараларның бу чорда гел татар телендә генә узуы.

    4.Мәктәп диварларында акция логотибы белән “Хәерле көн”, “Эшегез уң булсын”,”Зинһар өчен”,”Рәхмәт” һәм башка шундый “Тылсымлы сүзләр“ язылган плакатлар.

   5.”Кыш озату”бәйрәмендә шәһәр халкы белән татарча аралашу.

   6.Газета битләреннән безнең мәктәп турында язылган мәкаләләр уку.
Гомумән, “Мин татарча сөйләшәм!” акциясе үткәрелү безнең мәктәп укучыларына файдалы булды дигән фикергә килдек. 

Бу акциядә барлык мәктәп укучыларыбыз (433 укучы), укытучылар коллективы (32 кеше), техник хезмәткәрләр ( 20 кеше), шәһәребезнең мәгариф бүлеге хезмәткәрләре, администрация вәкилләре актив катнаштылар.
Зәй шәһәре һәм авылы халкының массакүләм матбугать чараларына битараф булмауларын истә тотып,  “Зәй офыклары”, “Новый Зай” газеталарында басылган мәкаләләр, урынлы телевидениядә рус һәм татар телләрендә “Яңалыклар” тапшыруларында репортажлар “Кыш озату” бәйрәмендә бик күп кеше белән аралашуны истә тотып, Зәй муниципаль районында 57 меңгә якын кеше яшәп, шуның 50 % гына безнең акция барышы турында 26.000 кеше күпмедер дәрәҗәдә бик теләп, чын күңелдән, дәртләнеп, эшләгән эшләребез турында хәбәрләр, бу эшебез татар телендә сөйләшергә этәргеч булгандыр дип ышанып калабыз.









